
Жастыϗ шаϗЖастыϗ шаϗ

 ұл 1802 жыл еді. Шыңғыс хан ұрпағы Қасым төренiң 

 ауылынан жан-жаққа хабаршылар тарады – төренiң әйелi 

ұл туыпты. Көршi ауылдың адамдары шауып келе жатқан салт 

аттыны көріп:

– Әй, мынау кiм? Жүрiсi суыт, жақсы хабар болғай, – деп 

үрпиiсiп қалды. Анадайдан ат басын тартпай келiп қалған ха-

баршы жақындай бере:

– Сүйiншi! Сүйiншi! – деп қуанышты дауыспен айқайлап жі-

берді. Не күтерiн бiлмей отырған топ орындарынан өре тұрып, 

жүздерi жадырап қоя бердi.

– Әп, бәрекелдi, аузыңа май, қарағым! – дедi орталарындағы 

Бейсебай қария. – Не сүйiншi ол, шырағым?

– Қасым төре нәрестелi болып жатыр, қария.

– Пәлi, не тапты? Тақия тiгер ме, тiзгiн ұстар ма?

– Төре тұқымында тағы бiр сұлтан дүниеге келдi!

– Бәрекелдi, нәресте аман болсын. Үлкен азамат болып 

өссiн! – деп Бейсебай қарт бата берді. Сосын жанындағыларға 

бұрылып:

– Жә, не тұрыс, Жәуке, – дедi оң жағындағы орта жастағы ер 

адамға, – жiгiттi бiздiң үйге апарып, сүйiншiсiн бер. Сусындап 

аттансын.

Осы мезетте Қасым төренiң ауылында сәбидiң дүниеге ке-

луіне көмектескен кiндiк шеше нәрестенi қолына алып тұрып:

– Нәзiгiн-ай, өзi әлсiз. Тырбаңдаған құлыншағым, аман 

болсаң жарар еді. Дем алысың да баяу. Құдiретi күштi Алла 

тағала өзiне қайтарып алып қоймас па екен? – дей бердi.

Бала күн өткен сайын ширап, буыны беки түсті. Қасым 

төренiң жақын адамдарының бiрi Шоқай би нәрестенiң тiршi-

лiкке кенедей жабысқандығына қарап, Кенесары деп ат берді. 

Баланың мұндай жанкештiлiгiн көргендер тағдырдың бiр бел-

гiсi шығар дестi. Іңгәлап жатқан жас сәби ертеңгi күнi ұлы да 

ұлағатты тұлға боларын кiм болжаған?

Жылдар өтiп жатты. Кенесарының бiрбеткейлігі, ой-

лағанына жету үшiн барын сала тырысып, ұстағанынан айрыл-

майтындығы, расымен-ақ, «кене» атына сай болатын.

Кенесары тек ойын баласы емес еді. Ол балуандардың 

күресiн тамашалап, өнерін үйренетiн. Ат құлағында ойнап, 

найзагерлiгiмен басқаларды таң қалдыратын. Әсіресе, ата-ба-

балары Шыңғыс хан тұқымы мен өткен күннiң қас батырлары 

туралы аңыз-әңгiмелердi тыңдағанды жақсы көретiн. Жыршы-

жыраулардың өз атасы Абылай жайындағы өлең-жырларын 

ынтамен тыңдап, ерлiктерiне таң қалатын. Бәрiнен бұрын 

оның кемеңгерлiгiне, даналығына тәнтi болатын.

Жаз жайлауда, Көкше маңында көшiп-қонып жүрiп, 

Кенесары атамекенiнің сұлу табиғатын тамашалап өстi. Әсіресе, 

қарны тойған қозылардың бір-бірін қуалап құлдыраңдағандары 

қызық-ақ. Ұйлығысып тұрып-тұрып, аяқ асты біреуі селтең 

ете қалады, соның шалт қимылынан шошынған қошақандар 

дүркіресіп ары-бері жарысатын. Осындай бiр күнi Кенесары көк-

те қалықтап жүрген бүркiттiң кенеттен шүйiлiп келiп, қорған-

сыз қозыға түскенiн көрдi. Иттер абалап тұра ұмтылғанымен, 

тым кеш едi. Бүркiт жансыз қалған денені бүрiп алып, көкке 

бiр-ақ самғады. Үйге келген соң, әкесіне:

– Әке, сары бас саулықтың қозысын бүркiт алып кеттi, – 

деп болған жайды айтып берді.

Әкесi ұлының басынан сипап, сәл ойланып отырды да:

– Балам, бұл табиғат заңы. Қашан да әлсізді әлді бүріп алып, 

аяқ асты қылғысы келеді. Көргеніңнен сабақ ала жүр. Тап осы-

лай Ресей патшасы да бiздi тақыр далаға айдап, өзi жайылым 

жерiмiзге жайғасып алмақшы.

Кенесарының әжесi Айғаным Уәли хан дүниеден өткеннен 

кейiн әулеттiң қариясы болып қалған. Әкесінің айтқаны ойы-

нан кетпеген Кенесары әжесіне келіп:

– Әже, патшаға бiздiң жайылым неге керек? Оның өз жерi 

аз ба? – деп сұрады. 

– Көп, – деп жауап бердi әжесi, – бiрақ патшаның ашкөздiгiн-

де шек жоқ. Абылай атаң патшамен бейбiт өмiр сүремiз деп келiс-

кен болатын. Ал қазiр бiздiң жерiмiзге қамалдар салып, Жайық 

жағасындағы шұрайлы жерлердi тартып алып жатыр. Ертiс пен 

Есiл өзендерiн иемденіп те қойды. Қазiр ел малын суғару үшiн 

алыс жерлерге айдап баруға мәжбүр.

– Егер патша сөзiнде тұрмаса, оны неге ешкiм жазаламайды?

– Иә, патша уәдесiн бұзды, сол үшiн онымен күресу керек. Бiрақ 

елдi күреске бастайтын мен емеспiн ғой, – деп күлді Айғаным. – 

Есейген кезiңде патшаға қарсы тұратын сен боласың.

Тап осы сұрақтарды ол әкесiне де қоятын.

– Бейбiт сөйлесiп көру керек, – дейтiн әкесі. – Бiлек күшiңе 

сенбе, алдымен ақыл таразысына салып, ойлан. Басқа шара 

қалмаса, сонда ғана қолға қару алу керек.

Әке сөздерін өнеге тұтқан Кенесары қиын күндер туа қалса, 

арқа сүйер ағаларымен бірге халқының ауыр тағдырын бөлiсу-

ге дайын болуды ойлады.

Осылайша уақыт сырғып өте бердi. Кенесары әлжуаз бала-

дан қапсағай жауырынды, кең иықты, балуан денелi ірі жiгiт-

ке айналды. Оны ел тек күшi мен ептiлiгi ғана емес, өткiр, 

терең ақылы үшiн де сыйлайтын. Орыс патшасы қазақ дала-

сын түгелдей қол астына қаратып алғысы келген шақта Кене 

жиырма жасқа толған еді. Патша өзіне бодан болған елді біржо-

лата тұралатып*, басшысыз қалдыру үшін қазақ хандарының 

хандық мәртебесiн алып тастауға бұйрық шығарды.

Бұған Қасымның отбасындағылар қатты наразы болды.

– Шыңғыс хан үлкен мемлекеттiң негiзiн қалап, көптеген 

халықтарды бағындырып, қол астына қаратты. Оны Қытай да, 

Ресей де мойындаған. Хандық тақ та, мына байтақ жер де – бiз-

ге ата-бабадан қалған мирас. Неге біз енді хандықты жоюымыз 

керек. Абылай хан Ресеймен бұлайша келiспеген. Патша бiзге 

өз заңдарыңмен өмiр сүресiңдер деп уәде еткен.

Бұл мәселе әулет мүшелерiнiң бәрiн – бәйбiше балалары – 

Саржан, Есенгелдi, Ағатай, Бопы, Құшақ, Кенесары және тоқал 

баласы Наурызбай сұлтандарды толғандырды. Ақсақалдар мен би-

лер жиналып, елдiң тағдыры жайында ақыл-кеңес құра бастады. 

Олардың біразы «бұдан артық күтуге болмайды, қолға қару алу ке-

рек» десе, енді біреулері «артын күтейік» деп сабырға шақырды.

– Бейбiт жолмен шешу керек, – деумен болды Қасым төре.

Қалай дегенмен де, қол бастап күреске шығу Абылай хан-

ның отызыншы ұлы Қасым мен оның әулетіне жүктелмек. 

Олар қазақ мемлекеті мен хандық билікті жою туралы Ресей 

жоспарына әуел бастан қарсы болды.

– Орта жүздiң тағына марқұм Уәли ханның мұрагерi 

Ғұбайдулла сұлтанды отырғызу керек, – деген талап қойды.

Алайда Ғұбайдуллаға бұйырғаны бар-жоғы Көкшетау 

аймағының аға сұлтандығы болды. Патша өкiметiнен күдер 

үзген ол Қытаймен астыртын келiссөз жүргiзе бастады. 

Қытайлық елшiлер сұлтанмен кездесуге жолға шыққан едi, 

оларды жолда жүзбасы Карбышевтің адамдары ұстап қалады. 

Мұны естіген Ғұбайдулла Қасым төре әулетiнiң қолдауымен 

халықты күреске бастайды.

* тϭралау – азып-тозу, жϭтау.

– Карбышев мырза, сiз тез арада Саржан, Сартай, Ғұбайдулла 

сұлтандарды iздеп табыңыз. Олар бiзге кедергi жасап жүр. 

Сондықтан оңтайлы сәтті пайдаланып, бiр-бiрiнен қашықта 

жүрген кезінде тұтқынға алыңыз. Жүзбасы мырза, ереуiлшi-

лердiң басшыларын қолға түсiру маңызды екенiн ұмытпаған 

боларсыз. Қытай императорының елшiлерiн ұстап, ерен ерлiк 

көрсеткенiңiз жоғары бағаланды. Сол қырағылығыңыздан 

танбаңыз. Бұйрықты орындаңыз, – деп әмір етті.

Карбышев жазалау жорығы сәттi аяқталса, шенiнің 

жоғарылайтынына сенді. Ол өзiне тапсырылған iстiң мемлекет-

тiк маңызы бар екенiн жақсы түсіндi. Әрине, мұны жоғарыдағы 

басшылық та бiлiп отыр. Ереуiлшiлерге қарсы аттанатын екi 

жүз казактарға қосымша тағы да зеңбiректермен қаруланған 

жүз елу казак қосып бермек болды. 

Көп ұзамай жорыққа аттанған жүзбасы Карбышев бастаған 

казактардың арнайы тобы Ғұбайдулла сұлтан орналасқан 

төңіректі торуылдады. Олар түн жамылып күтпеген жерден 

сұлтан қосына* шабуыл жасады. Ғұбайдулланы тұтқынға 

түсіріп, көп әскерден тұратын мықты күзетпен Омбы қаласына 

айдап әкеліп, түрмеге жапты. Осыдан кейін сұлтан есімі патша 

билiгiне қарсы күрестiң ұранына айналды. Енді Ғұбайдулланы 

қазақ даласына жақын маңда ұстау үлкен қауiп тудырары 

анық. Сол себепті ол алыс Сiбiрдегi Березов қаласына айдалып 

кете барды.

Ғұбайдулла тұтқынға түскеннен кейiн көтерiлiстi Саржан 

сұлтан басқарды. Жас Кенесары әрдайым оның қасынан табы-

латын. Осы кезде ереуiлшiлерге қарсы таңдаулы екi жүз казак-

тан тұратын жазалаушылар жасағы жiберiліп, оларға қосымша 

зеңбiректер берiлген еді. Жазалаушылар Қарпық өңiрiне бет 

алған.

1826 жылдың 31 қаңтарында казактар мен Саржан сұлтанның 

сарбаздары арасында шайқас болды. Нашар қаруланған ере-

уiлшiлер жан алысып, жан берiсiп соғысқандарымен, олардың 

қатарлары біртіндеп сиреп, жеңіліске ұшырады. Қалай болғанда 

да, Орта жүз жерінің өне бойына жайылған тәуелсіздік үшін 

* ϗосын – жауынгерлер тϭратын жер.



17

жүргізген осындай күресті ешкім тоқтата алмады. Тоқтату мүмкін 

де емес еді.

Қолға түскен қазақ сарбаздары әскери сотқа тартылды. Ал 

Саржан сұлтанның соңына қуғын түседі. Осыдан кейiн ол қол 

астына қараған ауылдарымен Орынбор маңына қарай қоныс 

аударады. Олар Троицк қаласына жақын жердегi Кидел-

Қыпшақ болысында қыстап шығады. Әр ру, тайпалардан кел-

ген жiгiттер ереуiлшiлер сапына қосылып, Саржанның қолы 

барған сайын көбейе түседі. Олардың арасында қазақ даласына 

пана iздеп келген өзге ұлт өкiлдерi де бар. 

Бiр күнi саят құрып шыққан Кенесары қосыннан бiрне-

ше шақырым жерде қар бетiне жаңа түскен iздi көредi. Бұл 

қазақтың да, казактың да етiгiнің табанына мүлде ұқсамайды. 

Кенесары сол iзбен жүре бередi. Бiраздан кейiн ол сақал-мұрты 

өскен, өзі әбден шаршап-шалдыққан, аяғына шоқай* киген 

бiр кiсiнi қуып жетедi. Кене оны қосынға алып келiп, Саржан 

сұлтанға жолықтырады.

– Сен кiмсiң? – деп сұрады сұлтан одан.

– Федор Серебренниковпын, – деп жауап бердi ол. – Ертiс 

аймағының қашқын шаруасымын. Мiне, пашпыртым**. Мен 

Саржан мен Ғұбайдулла батырларды iздеп жүрмін. Олар 

патшаға қарсы шықты деседi. Соғысу қолымнан келедi, 

зеңбiрек те құя бiлемiн. Егер сұлтандар әскерiне қосып алар 

болса, қызмет етуге әзiрмiн. 

Саржан мен Кенесары бiр-бiрiне қарады.

–  Несi бар, – дедi сұлтан, – қатарымызға қош келiпсiң, бiз-

ге адамдар керек. Бұл жерде орыстар да аз емес.

Содан кейiн есiктегi жасақшыларға бұрылып:

– Қатарымызға жаңа келген сарбазды тамақтандырыңдар. 

Үстiне киiм, аяғына жақсы етiк берiңдер, – деп бұйырды.

Келесi күнi де қосынға бiрнеше татар келіп қосылды. Осы 

жағдай сұлтандардың көңілін көтере түсті.

– Тамаша, – дедi риза болған Саржан. – Адамдар санының 

көбейгені дұрыс. Бiзге тәжiрибелi, көптi көрген кiсiлер керек-

ақ. Басқалардан үйренерiмiз көп. Араларында қару жасап, оқ 

* шоϗай – тал ϗабыϏынан жасалϏан жеϟіл аяϗ киім.
** пашпырт – паспорт, төлϗϭжат.



18

құя алатындар болса, тiптi жақсы. Бiзде қару-жарақ жағы әлi 

де болса тапшы.

Қаруланған жазалаушылар жасағымен мылтықсыз соғысу 

қиын едi. Сондықтан да Саржан өз елшiлерiн көршi мұсылман 

елдерге: Қоқан, Хиуа хандығына, Бұқар әмiрлiгiне қару сатып 

алуға аттандырып отырды.

Қазақ сұлтандарының патшаға қарсы соғысып жатқанын 

естіген Орта Азия билеушiлері қуанып қалады. Өйткені көп 

ұзамай дiндестерiнiң тағдыры өз бастарына да түсерін ойлап 

қорқып жүрген олар:

– Біз қазiр қазақтарды қолдауымыз керек. Әйтпесе, ертеңгi 

күнi патша қылышы бiзге де жетер, – деген күдіктерін жасыр-

мады. – Сұлтандарға қару, тiптi әскер берiп те жәрдем көрсету 

қажет. Әзiрше елшi жiберейiк. Не, қалай екенiн бiлiп, барлау 

жасап келсiн. 

Қосынға келген елшiлер көп сөйледі, бірақ әңгіме бары-

сынан олардың не шаруамен жүргенін түсіну қиынға соқты. 

Дегенмен бір қуанарлық нәрсе – олар өздерімен бірге қару-

жарақ алып келген екен.

Тұс-тұстан аңдып, маза бермеген патша жасақтарының 

бассыздығы ереуiлшiлер қатарын көбейте түстi. Бұларға Қазақ-

станның орталық бөлiгi (Арқа) мен солтүстiк-шығысындағы 

қазақтар да қосыла бастады. Тап осы кезде Алтайдан үш жүз 

елу казактан тұратын жазалаушы жасақ шыққаны туралы 

хабар жетеді. Осыған дейін Саржан мен Есенгелдi ағаларына 

көмек көрсетіп жүрген Кенесары:

– Жолды маған бершi, күшiмдi сынап көрейiн, – дейдi 

Саржан сұлтанға.

– Иә, қазiр ерте есейетiн заман. Сөзіңнің жаны бар. Жас 

болсаң да қол бастап, соғысқа қатысып үйрене беруiң ке-

рек шығар. Айтқаның болсын, бостандық байрағын көтерiп 

жорыққа аттан. Бiрақ көзсiз ерлік жасап жүрме, – деп Саржан 

Кенесарыға батасын бередi.

АлϏашϗы сынАлϏашϗы сын

 енесары жалындап тұрған батыл жас жiгiттермен бірге 

 уақыт оздырмастан, қол бастап жүрiп кеттi. Бұл 1826 

жылдың сәуiр айы болатын. Бiраз күннен кейiн олар казак-

тармен бетпе-бет кездесті. Казактардың санының көп емесiн 

көрген ереуiлшiлердің алдағы жеңіске деген сенімдері артып, 

оларға қарсы ат басын қоя бердi. Мұндайды күтпеген казактар 

сасқалақтап қалды. Шартпа-шұрт шайқас басталып кеттi.

Кенесары жігіттері казактарға қарағанда нашар қарулан-

ған еді. Сондат да болса, қазақтардың найзагерлерi бiрнеше 

казакты аттан түсiрiп үлгердi. Жеңiске жету оңай емес еке-

нiне көздері жеткен дұшпандар ат басын кейiн бұрып, қаша 

жөнелдi. Шайқас қызығына түсіп, елiгiп алған сарбаздар 

арттарынан тұра қуды. Осы кезде күтпеген жағдай болды. 

Кенет казактардың бұрыла салып қайта шаппасы бар ма?! 

Сөйтсе, байқамаған екен, Кенесарының жасақтары қоршауда 

қалып қойыпты. Казактарға көмекке негiзгi қол келiп жеткен 

көрінеді.

– Тақсыр, бұл арадан кетiңiз, – деп жанындағы жiгiт-

тер бiрнеше рет өтiндi. Кенесары оларды тыңдамады. Қайта 

шайқастың қызып тұрған ортасына кiрiп кеттi. 

Бұл жан аяспас соғыс болды. Казактар жан-жақтан бас-

тырмалата бердi. Сұлтандарын қорғау үшін жау қылышына 

кеуделерiн тосқан сарбаздар бiрiнен соң бiрi жер құшып жатты. 

Адамдарының қатары сиреп бара жатқанын көрген Кенесары 

шегiнуге бұйрық бердi.

Шейiт кеткен жолдастарының мәйiттерiн жау қолына 

тастап кету қиын-ақ. Бірақ басқа амал жоқ. Кері қайтуға тура 

келдi.

Кенесары сарбаздарының соңынан елу шақты казак қуғын-

ға түсіп, оқ атты. Қапылыста тағы да бiраз жiгiттер ат жалын 

құшты.







Жеңiстiң оңай келгенiне қуанған казактар алға қарай емi-

не түстi. Қарсыластардың арасы бiрте-бiрте жақындай бердi. 

Казактардың аттары тың болғандықтан, бастырмалатып ке-

ледi. Осы кезде Кенесары тоқатай қалып, жiгiттерiн жауына 

қарсы соғысқа бас тайды. Сарбаздар кейiн қарай жалт бұры-

лып, аттарының басын арындатып қоя бередi.

Шайқас қайта басталды. Алайда екi жақтың күшi тең 

емес едi. Қазақтар бiрте-бiрте қоршауға түстi. Айнала сатыр-

сұтыр, шарт-шұрт, қарулардың шайнасқан үнiнен құлақ 

тұнады. Казактардың ешкiмдi тiрi жiбермесi анық. Сонда 

Кенесары «Абылайлап» ұран тастады. Мұны естiген сұлтанның 

төлеңгiттерiне* қанат біткендей болды. Олардың тегеурінді 

соққысына төтеп бере алмаған казактар қаша жөнелдi.

Қуғынның жалғасуынан сақтанған Кенесары қалған 

жiгiттерiн шайқас алаңынан аман әкетуге тырысты. Кеш ба-

та аялдауға тура келдi. Аттар болдырған, жiгiттердiң көбi 

жараланған. Кенесарының өзi де басының бес жерінен жарақат 

алған екен. Жiгiттер жараларын таңып, аттарды тыңайту үшін 

демалуды ұйғарды. Бiраз уақыт тыныққаннан кейiн, бәрi қайта 

атқа қонды.

* төлеϟгiт – ϗол астындаϏы жауынгерлері.

Саϗтыϗ жасаϏанныϟ Саϗтыϗ жасаϏанныϟ 
саϏы сынбас саϏы сынбас 

 айнаған қақтығыспен бiрнеше жыл өттi. Дала әлi де ала-

 сапыран. Патшаға наразылардың саны көбейіп, олардың 

біразы Саржан сұлтанның қол астына кірiп жатты. Осындай 

жағдайлардың кең етек алуынан қорқып, мазасы кеткен патша 

үкiметi 1831 жылдың жазында Көкшетау қаласынан 500 солдаттан 

тұратын жазалаушы топ жібереді. Олар бейбiт жатқан Саржан ауы-

лына шабуыл жасап, кiмнiң кiм екенiн ажыратпастан 450 адамды 

атып кетедi. Ондаған адамды тұтқынға түсіредi. Тұтқындардың 

арасында Саржанның баласы да бар болатын.

Жылап-сықтау, жоқтаудан дала күңіренді. Өшіккен халық 

алған бетінен қайтпады. Күрес өршіп, күшейе бердi. Ереуiлшiлер 

сауда, керуен жолдарын түгелдей дерлік өз қолдарына алды. 

Тіпті саудагерлер мен көпестерге ақшалай не тауармен салық 

төлеп тұруды міндеттеді. Осы кезеңді бас пайдасына шешкісі кел-

ген патша үкiметі қазақтардың арасына іріткі салуды көздеді. 

Нәтижесінде патшаның қолдауымен ел ішінен сайланған аға 

сұлтандар Кене сарбаздарына қарсы қол жасақтай бастады. Сондай 

қақтығыстарда қаны, тегі бір бауырлар бiр-бiрiне қол жұмсап, бір-

бірінің қанын төгіп жатты.

Ереуілшілер де қарап жатпады. Орта Азиядан өздерiне жақтас iз-

деуді ойластырды. Осылайша Саржан сұлтан Қоқан хандығымен және 

басқа да шығыс елдерімен құпия түрде келiссөз жүргiзе бастайды. 

Көп ұзамай Ташкентке барған Саржанды өзбектер қонақжайлықпен 

қарсы алады. Дастарқан неше алуан тағам түрлерiнен қайысып тұр. 

Ташкенттiктер өздерiнiң байлығын көрсетiп, Саржан сұлтанды таң 

қалдырмақшы. Алайда оның iздеп келгенi ас емес, жаумен соғысуға 

күш, көмек алу болатын. Сондықтан Саржан өзбектерден жәрдем бе-

ретiн-бермейтiндіктері туралы бұлтақтатпай тура айтуын сұрайды. 

Мұны күтпеген Ташкент билеушiлерi сасқалақтап, ұзын арқан, кең 

тұсауға салып қашырта сөйлейдi. Дiндес бауырларына көмек қолын 

созуға әрдайым дайын екендерiн айта келiп, өз шарттарын қояды. 

Саржан сұлтан күшбегi* билiгiн мойындап, салық төлеп тұруға келi-

седi. Сонымен бiрге Ресейдің қол астына қараған ауылдарды шауып, 

әсiресе, сатқын Қоңырқұлжа Құдаймендиндi қолға түсiрiп, ауылын 

ойран етпекшi болады.

Тап осы кезде подполковник Қоңырқұлжа Ресей астанасынан 

елге оралып келе жатқан едi. Табақтай майлы бетiндегi тышқан 

көздерiн сығырайтып, өзiн патшаның қалай қарсы алғанын есiне 

түсiрiп мәз. Қалтасында сыңғырлап жатқан теңгелер де патшаның 

сыйы. Тіпті ең бастысы ақша емес, шапанының өңiрiнде жылтыра-

ған алтын медальді айтсайшы. Жылт-жылт етiп күнге шағылысқан 

алмас тастар патшаның ризалығын алуға барын салып, қожайыны-

на бұралқы иттей қызмет еткен сатқынның жүрегiн жылытып ке-

ледi. Осындай мамыражай көңiлмен үйге келген Қоңырқұлжа ту-

ыстарын жиып, өзiнiң патша ағзамның қабылдауында болғаны 

жайлы айта бастайды. Алтын медальға қызғанышпен көз тігіп 

отырғандарды көрген ол одан әрмен маңғазданып, танауын көкке 

көтере түстi. Алайда бұл қуаныш ұзаққа бармай Қоңырқұлжаның 

қарамағындағы ауылдарды жау шапты деген хабар жетедi.

1832 жылдың 14 наурызы. Сұлукөл маңына жиналған 400 ереу-

iлшi Ресей билiгiн қолдаушы ауылдардың 1600 бас жылқысын ба-

рымталап айдап кеткен. Бұған үкiмет** басындағылардың зығыр-

даны қайнады. Кек алу мақсатында iрi қарулы топ жасақтап, 

24 наурызда шайқасқа шықты. Саржан сұлтанның сарбаздары 

бораған оқтың астында қалған. Ереуiлшiлердiң қолында қару өте 

аз болатын, оның өзi ескiден қалған шитi мылтықтар едi. Мұндай 

шабуылға төтеп бере алмаған көтерiлiсшiлер шегiнуге мәжбүр 

болды. Кенесары осы кезде өмiрдiң ылғи да жеңiстен тұрмайтынын, 

ерге лайық жеңiле бiлу де қажет екенін түсiнді.

Әскери өнердi Кенесары Саржан сұлтаннан үйренген болатын. 

Саржан көзсiз ерлiкті қолдамайтын, ақыл таразысына салып, 

алдын болжағанды жөн көретін. Аңысын аңдап***, кез келген 

уақытта оқыс жағдайларға даяр болу керек дейтiн. Өзі де ерттеулi 

атын үнемі белдеуде байлаулы ұстаған.

*кϫшбегi – ϖоϗан хандыϏында ϗазаϗтардан салыϗ жинау ϫшін 
таϏайындалϏан әмір, салыϗ жинаушы.
**ϫкімет – мемлекеттік басϗару органы.
***аϟысын аϟдау – істіϟ бет алысын, ыϟϏайын байϗау.

Көп кешiкпей Саржан сөзiнiң шындығына Кененің көзi жет-

тi. Ол оқиға былай болған. Ереуiлшiлердiң сақтанып, аяқтарын 

аңдап басатынын түсiнген Карбышев: «Ендеше мен де оларды ай-

ла-тәсiлмен алайын. Саржанның көшi-қонын бiлiп алып, қолға 

түсiру керек», – деп шештi. Сөйтіп Қоңырқұлжаның адамдарын 

жансыз етіп жан-жаққа жiбердi. Көп ұзамай олардың бiрi маңызды 

хабар жеткізеді.

– Ә, мiнекей, бұл жақсы, – дедi разы болған жүзбасы алақанын 

ысқылап. – Аяқ асты сап ете қалып, Саржанды бүкiл отбасымен 

тұтқынға алсам, шенiм де жоғарылайды, медаль да берiп қалар.

– Әй, басурман, – дедi хабар алып келген адамға, – Сен 

сұлтанның аулына қалай жақындауды бiлесiң бе?

– Әрине, – дедi ол ыржиып, – бiлемiн, алып та бара аламын.

– Жарайсың, – деп мақтап қойды жүзбасы. – Егер сәтi түсiп, 

жолымыз болып жатса, сенiң қызметіңді ұмытпаймын. Әлi-ақ 

шалқып өмір сүретін боласың.

Казактар түнделетiп жолға шықты. Тысырын шығармай бiраз 

уақыт жүрді. Кенет Қоңырқұлжа сарбаздарының бiрiнiң аты кiсi-

неп қоя бердi. Осы кезде алыстан бiрнеше аттың шұрқырасып 

қалғандары да құлаққа жеттi.

– Бұл не? – деді жүзбасы жолбасшыға.

– Бұл Саржанның жылқылары.

– Тоқтаңдар! – деп бұйырды Карбышев. – Аттарыңның тұяғына 

аяққап кигiзiңдер. Алдымен сұлтанның жылқыларын айдап 

әкетейік. Ол жаяу алысқа қаша қоймас.

Аттарының аяғына жылдамдатып киiз қап байлап алған ка-

зактар жылқы үйiрiн қоршай бастады. Карбышев ысқырып 

қалып едi, бәрi қиқуласып алға ұмтылды. Барымташылар деп 

ойлаған қамсыз жылқышылар бұлардың алдын кес-кестей шап-

ты. Орталарында бiр ғана қарт жылқышы бар, қалғандары балаң 

жiгiттер. Не болғанын бағамдап үлгерместен бәрi де найза ұшына 

iлiнiп кете барды.

Жылқыны күзетуге бiрнеше адам қалдырған Карбышев ары 

қарай жылжыды. Бұлар таң сiбiрлей діттеген жерлерiне де ке-

лiп жеттi. Дыбырын бiлдiрмей келiп ауылды қоршай бастаған 

казактарды қарауыл жiгiттер байқап қалып, аттандап қоя бере-


